
ᐸᕐᓇᓯᒪᐅᑎᒧᑦ ᑲᑎᒪᓂᐊᕈᓯᖃᕐᑎᓗᒋᑦ ᐃᓚᒋᔭᐅᓚᐅᔪᓄᑦ ᑲᖏᕐᓱᔪᐊᒥ, ᓄᓇᕕᒻᒥᐅᑦ ᐃᓄᐃᑦ ᐃᓚᐅᓪᓚᕆᒋᐊᖃᕐᓂᕋᕐᑕᐅᓚᐅᔪᑦ 

ᐱᕙᓪᓕᐊᔭᐅᓂᖓᓂᒃ ᓄᓇᑦᑕ: ᑐᕃᓐᓇᑐᒥᒃ ᑮᓇᐅᔭᓕᐅᕋᓱᐊᕐᓂᑎᒍᑦ, ᓄᓇᓕᒻᒥᓗ ᒪᑭᑕᑎᒐᓱᐊᕐᑕᖃᕐᑐᑦ ᐱᓇᓱᐊᖃᑎᐅᓗᑎᒃ 

ᓄᓇᖃᕐᑐᓗ ᐱᓇᓱᒐᕐᑖᕈᓐᓇᑎᑕᐅᓗᑎᒃ. 

ᐅᖃᐅᓯᕗᑦ ᐊᓯᐅᕙᓪᓕᐊᒪᑦ. ᐊᕙᑕᒃᑯᑦ ᐱᓇᓱᑦᑎᑖᑦᓯᐊᕆᐊᓖᑦ 

ᑮᓇᐅᔭᕐᑖᓗᑎᓪᓗ ᐋᕐᕿᒍᑎᑦᓴᓯᐅᖃᑦᑕᓂᐊᕐᒪᑕ ᐊᑐᓕᕐᑎᓗᒋᓪᓗ. 

ᐅᓪᓗᒥ ᖃᕆᑕᐅᔭᓖᓐᓇᐅᓕᕐᒪᑕ, ᓄᑖᓂᒃ ᖃᕆᑕᐅᔭᕈᑎᓂᒃ 

ᐅᖃᐅᓯᕐᒥᓗ ᐱᓇᓱᒍᑎᓂᒃ ᐊᑐᕐᑕᐅᑎᑦᓯᒍᓐᓇᑐᑦ ᐃᓄᑦᑎᑐᑦ 

ᐅᖃᐅᓯᕐᒥᒃ ᓲᖑᓯᐅᒥᑎᑦᓯᒐᔭᕐᑐᓂᒃ. 

ᐃᓗᕐᖁᓯᕗᑦ ᐱᕐᖁᓯᕗᓪᓗ ᓄᓇᒥᐅᖑᓂᕗᑦ ᑲᒻᒥᐅᕈᓐᓇᓂᕗᑦ, 

ᐊᑦᓱᓈᓕᐅᕈᓐᓇᓂᕗᑦ, ᐊᓐᓄᕌᓕᐅᕈᓐᓇᓂᕗᑦ ᐊᓯᖏᓐᓂᓗ 

ᓂᑦᑕᑎᑕᐅᓂᕐᓴᐅᒋᐊᖃᕐᑐᑦ ᓇᓗᓀᕐᑕᐅᓯᒪᑦᓯᐊᓗᑎᒃ. 

ᐅᕕᒐᕐᑐᓄᑦ ᐱᒻᒪᕆᐅᔪᖅ ᒪᙯᖃᑕᐅᖃᑦᑕᕆᐊᖃᕐᓂᖓ 

ᐊᖓᔪᕐᖄᒥᓄᑦ ᐅᐱᕐᖔᒥ ᐊᐅᓪᓛᓯᒪᓕᕐᐸᑕ, ᕿᑦᓯᕆᒋᐅᕋᔭᕐᒪᑕ. 

ᕿᑐᕐᖓᒥᓂᒃ ᓇᑦᓴᓯᖃᑦᑕᖏᑐᐊᕋᒥᒃ, ᐃᓕᑦᓯᑎᑦᓯᓂᕆᒐᔭᕐᑕᒥᓂᒃ 

ᐃᓗᕐᖁᓯᕐᒥᓂᒃ ᐊᓐᓀᖃᑦᑕᒪᑕ. 

ᓄᓇ ᐊᕕᑦᑐᓯᒪᓂᕐᒥ ᐊᑕᐅᓯᕐᒦᑐᖅ ᓈᒻᒪᒍᓐᓀᑐᖅ.  

1975-ᖑᑎᓪᓗᒍ 4,000-ᖑᓚᐅᔪᑦ ᐃᓄᐃᑦ. ᐅᓪᓗᒥ 12,000-

ᒦᓕᕐᑐᑦ. ᓄᓇᕗᑦ ᐊᕕᑦᑐᓯᒪᓂᕐᒦᑐᖅ ᐊᑕᐅᓯᕐᒥ ᒪᕐᕈᒥᓗ 

ᐊᖏᓕᒋᐊᕆᐊᓕᒃ. 

ᓂᕐᔪᑎᓂᒃ ᑐᖁᕃᓗᐊᖃᑦᑕᓂᖅ ᓱᕐᕃᓂᖃᕈᓐᓇᑐᖅ. ᐁᕖᑦ 

ᑎᑭᑉᐸᓚᐅᕐᑐᑦ ᐁᑉᐸᖓᓐᓂᒧᑦ ᑐᑦᔮᓄᓪᓗ ᓴᓪᓗᐃᑦ ᓴᓂᖓᓐᓂ. 

ᐅᓪᓗᒥ ᑕᑯᔭᐅᓲᖑᒍᓐᓀᑐᑦ ᐃᕗᔨᕕᐅᑉ ᓴᓪᓗᐃᓗ ᐊᑯᓐᓂᖓᓂ. 

ᐃᓄᑐᐃᓐᓇᐅᓗᑕ ᐃᑉᐱᒍᓱᑦᓯᐊᕆᐊᖃᕐᑐᒍᑦ ᓂᕐᔪᑎᓂᒃ 

ᑐᖁᕃᓗᐊᕐᓂᒥᒃ. 

ᑲᖏᕐᓱᔪᐊᒥᐅᑉ ᐱᓇᓱᐊᕈᓯᓕᒫᒥ ᐱᕕᑦᓴᖃᕐᑎᓯᖃᑦᑕᕆᐊᖃᕐᑐᑦ 

ᐅᔭᕋᓐᓂᐊᑏᑦ ᓄᓇᖓᓂ ᐆᒪᔪᕐᓯᐅᕈᒪᒍᑎᒃ. ᓯᕗᓂᖓᒍᑦ 

ᑌᒣᓯᒪᖕᖏᑐᖅ. ᐅᔭᕋᓐᓂᐊᖃᑦᑕᑐᑦ ᓂᕿᑐᐃᓐᓇᑎᓐᓂᒃ 

ᓱᕐᕃᓯᒪᓕᕐᑐᑦ. 

ᐃᓄᑐᖃᕐᓂᒃ ᐱᒍᑦᔨᒍᑎᐅᓲᑦ ᐱᕙᓪᓕᒋᐊᕆᐊᓖᑦ ᑖᒃᑯᐊ 

ᖃᐅᔨᒪᐅᓯᒥᓂᒃ ᐃᓕᓐᓂᐊᑎᑦᓯᒍᓐᓇᑎᑕᐅᓗᑎᒃ. 

ᐅᐱᒍᓱᒋᐊᖃᕐᐳᒍᑦ ᐊᑑᑎᖃᑦᑕᓯᒪᔭᖏᓐᓂᒃ. 

ᐊᒥᓱᑦ ᐃᓄᑐᙯᑦ ᑮᓇᐅᔭᒃᑯᕕᖃᖕᖏᑐᑦ ᑲᕙᒪᒃᑯᓂ 

ᑮᓇᐅᔭᕐᑖᒥᓂᒃ ᐱᑦᓴᐅᑎᒍᓐᓇᖏᑦᑑᓚᕿᓲᑦ. ᑕᒪᓐᓇᓗ 

ᐊᑭᓕᕐᑐᐃᓂᖓᓂᒃ ᓱᕐᕃᓯᒪᓲᖑᑦᓱᓂ. 

ᐃᓄᑐᙯᑦ ᐅᕕᒃᑫᓗ ᑐᑭᓯᒪᐅᑎᔫᔮᕈᓐᓀᑐᑦ. 

ᐊᕐᓀᑦ ᐊᑦᓱᕈᕐᓇᑐᑎᒎᒻᒪᕆᓲᑦ: ᐱᐊᕋᕐᑖᓱᑎᒃ, ᕿᑐᕐᖓᒥᓂᒃ 

ᓂᕆᒃᑫᓱᑎᒃ, ᓴᓗᒻᒪᑎᑦᓱᒋᑦ ᐱᐅᔪᓂᓪᓗ ᐃᓕᓐᓂᐊᑎᑦᓱᒋᑦ. 

ᐊᕐᓀᓗ ᐃᓚᐅᖃᑦᑕᓱᑎᒃ ᐊᖕᖏᐊᖏᔭᕐᑎᓯᔪᓂ ᓄᓇᓕᒻᒥᓂᓪᓗ 

ᐱᕈᕐᐸᓕᐊᑎᑦᓯᔪᓂ ᑐᑦᓯᐊᕕᑦᑎᒍᑦ ᐆᑦᑐᕋᐅᑎᒋᓗᒍ. ᐱᐅᔫᒐᔭᕐᑐᑦ 

ᐃᓚᒌᓐᓂᒥᒃ ᕿᑐᕐᖏᐅᓂᕐᒥᓗ ᐃᓕᓐᓂᐊᑎᑦᓯᔪᖃᖃᑦᑕᐸᑦ. 

ᐱᐊᕋᑦᓴᐅᓱᑎᒃ ᐃᒥᐊᓗᒍᑕᐅᓕᓃᑦ ᕿᑐᕐᖓᑕ ᐊᑯᕐᖓᓂ 

ᐃᓱᒫᓗᓐᓇᑐᑦ. ᓯᕗᓂᑦᓴᖓᑦ ᖃᓄᐃᓘᕈᑕᐅᕙ ᑌᒃᑯᐊᓗ 

ᐊᓂᕐᕋᒥᓂᒃ ᕿᒣᑎᑕᐅᖃᑦᑕᑐᑦ ? ᐃᒻᒥᓂᐊᖃᑦᑕᓂᕐᓗ 

ᖃᓄᐃᓘᕈᑎᐅᒋᐊᕆᐊᖃᕐᓱᓂ. ᐅᕕᒃᑲᓂᒃ ᓄᓇᓕᒻᒥ 

ᐃᓚᐅᓕᐅᒥᖁᔨᕗᖓ ᐃᓕᓐᓂᐊᑕᒥᓂᓪᓗ ᐱᔭᕇᑦᓯᐊᓗᑎᒃ. 

ᐃᓕᓐᓂᐊᑏᑦ ᐃᓚᒥᓄᑦ ᒪᙯᖃᑎᐅᖃᑦᑕᓲᑦ ᐃᓕᓐᓂᐊᕕᒻᒥ 

ᐱᔭᕐᓃᓕᐅᕐᑎᑕᐅᒋᐊᖃᖕᖏᑐᑦ. ᐊᓪᓓᑦ ᑯᔩᒃᑯᑦ ᐃᓕᓐᓂᐊᕕᒻᒥᑕ 

ᐅᓪᓗᖁᑎᖏᓐᓂᒃ ᐋᕐᖀᓯᒪᓲᑦ ᐱᐅᓯᑐᖃᕐᒥᓂᒃ ᒪᓕᑦᓱᑎᒃ. 

 

ᔮᑲ ᔮᑲᐅᑉ ᐃᓕᓐᓂᐊᑎᑦᓯᒍᑎᒋᓲᖓ ᑐᕌᖓᓲᖅ ᐃᓕᓐᓂᐊᑕᒥᓂᒃ 

ᓄᕐᙯᓇᕐᓯᒪᔪᓄᑦ: ᒪᙯᑦᓱᑎᒃ, ᐊᖑᓇᓱᐊᕐᓱᑎᒃ ᐃᓄᐃᓪᓗ 

ᐃᓗᕐᖁᓯᖓᓂᒃ ᐱᓇᓱᐊᕐᓱᑎᒃ. ᐅᕕᒃᑫᑦ ᐊᑑᑎᓕᓐᓂᒃ 

ᐱᓇᓱᐊᕐᑎᓱᒋᑦ. ᑖᓐᓇ ᐃᓕᓐᓂᐊᕕᑎᒍᑦ ᐊᑑᑎᒋᐊᕋᑦᓴᓯᐊᖅ. 

ᐊᒥᓱᑦ ᐱᒍᑦᔨᒍᑏᑦ ᑭᓇᐅᔭᖃᕐᑎᑕᐅᖏᑐᑦ ᑲᑎᕕᒃ 

ᐃᓕᓐᓂᐊᓂᓕᕆᓂᕐᒧᑦ ᑕᒪᓐᓇᓗ ᓱᕐᕃᖃᑦᑕᓱᓂ ᐃᓕᓐᓂᐊᑏᑦ 

ᐱᒋᐅᕐᐸᓕᐊᓂᖓᓂ. ᓱᑯᐃᔦᓂᕐᒥᒃ ᐃᓕᓐᓂᐊᑎᑦᓯᖏᓗᐊᕐᑐᑦ 

ᐋᓐᓂᐊᓯᐅᕐᑎᖑᕈᓐᓇᐅᑎᐅᒍᓐᓇᑐᓂᒃ ᐆᑦᑐᕋᐅᑎ ᑕᒪᓐᓇ. 

ᐃᓕᓐᓂᐊᑏᑦ ᖃᓪᓗᓈᑦ ᓄᓇᖓᓐᓄᑦ ᐃᓕᓐᓂᐊᕆᐊᕐᐸᑐᑦ 

ᐃᓗᕐᖁᓯᖃᑎᖃᖕᖏᓂᑯᒥᓄᑦ ᐱᔭᕐᓃᓕᐅᕐᐸᑐᑦ. 

ᐃᓪᓗᐃᓂᐊᕐᓂᒪᓐᓈ ᐋᕐᕿᑕᐅᕐᖃᔭᖕᖏᓚᕆᑦᑐᖅ ? 

ᐃᓪᓗᐃᓂᐊᕐᓂᖅ ᐃᓄᐃᑦ ᖃᓄᐃᖕᖏᓯᐊᕐᓂᕆᒋᐊᓕᖓᓂᒃ 

ᓱᕐᕃᔪᒻᒪᕆᐊᓗᒃ. ᐃᓕᓐᓂᐊᑏᑦ ᐊᓂᕐᕋᒥ 

ᐃᓕᓐᓂᐊᕈᑎᓕᕆᕕᑦᓴᖃᖕᖏᑐᑦ ᐊᓂᕐᕋᐅᔪᒐᕐᒥᓂᓪᓗ 

ᐱᓇᓱᐊᕈᓐᓇᕋᑎᒃ. 

ᑮᓇᐅᔭᑦᑎᓂᒃ ᐱᐅᓕᐊᕐᓯᒪᒋᐅᕐᓴᕆᐊᖃᕐᖁᒍᑦ ᓂᕿᓯᒍᑎᑦᑎᓂᓪᓗ 

ᐃᑉᐱᒍᓱᑦᓯᐊᓗᑕ, ᐊᑦᑕᑐᕈᑎᑦᑎᓂᒃ ᐊᑭᓖᒍᑎᑦᑎᓂᒃ ᐊᓯᖏᓐᓂᓗ 

ᑭᖕᖒᒪᒋᔭᑦᑎᓂᒃ. ᐃᓪᓗᒥᓂᒃ ᐊᓂᑎᑕᐅᔪᑦ ᓇᔪᒐᑦᓴᖃᕆᐊᓖᑦ. 

ᓇᒻᒥᓂᖅ ᐃᓪᓗᖃᕈᑏᑦ ᐊᑭᑐᔫᔪᑦ ᐊᒥᓱᓂᒃ ᐱᑦᔪᑎᖃᕐᓱᑎᒃ 

ᓄᓇᓕᒻᒧᑦ ᑖᒃᓰᔭᕆᐊᖃᕐᓂᖅ ᐃᒻᒪᖃᐅᑎᖃᕆᐊᖃᕐᓂᓗ. 

ᓇᒻᒥᓂᖅ ᐃᓪᓗᖃᕐᓂᖅ ᐃᑲᔪᕐᓯᒪᒻᒪᕆᑦᑎᓗᒍ ᐃᓪᓗᐃᓂᐊᕐᓂᒥᒃ. 

ᐃᓕᓐᓂᐊᑎᑕᐅᒋᐊᖃᕐᑐᑦ ᓇᒻᒥᓂᖅ ᐃᓪᓗᖃᕐᓂᒥᒃ 

ᓇᒻᒥᓂᖃᕐᑐᓗ ᐊᑑᑎᓯᒪᔭᒥᓂᒃ ᐅᓂᒃᑳᓗᑎᒃ. 

ᐱᐊᕋᓕᕆᓂᖅ ᐃᓄᐃᑦ ᐱᐅᓯᖓᒍᑦ ᐅᑎᕐᑎᑕᐅᒋᐊᓕᒃ. 

ᑕᑎᖃᓗᐊᓕᕋᑦᑕ ᐅᕕᒃᑲᓕᕆᔨᓂᒃ ᐊᑦᑕᓇᕐᑐᒦᑎᑦᓯᑌᓕᓂᕐᒧᑦ 

ᐱᐊᕋᕐᓂᒃ. ᐊᖓᔪᕐᖄᑎᓐᓂᑦ ᕿᒣᒍᒪᕙᓚᐅᖕᖏᑐᒍᑦ, 

ᐃᓕᓐᓂᐊᕆᐊᖃᕐᓯᒪᔪᒍᑦ ᑭᓯᐊᓂ. ᐋᕐᕿᕈᑎ ᓄᓇᓕᒻᒥ ᐱᒋᐊᓕᒃ. 

ᐁᑉᐸᕇᓄᑦ ᐅᖄᕕᑦᑕᖃᕆᐊᓕᒃ ᐃᑲᔪᕐᑕᐅᕕᖃᕐᓗᓂ ᓄᓇᓕᒻᒥ. 

ᐅᐃᒪᓇᕐᑐᓯᐅᕐᑎᓄᑦ ᐳᓖᓯᓄᓪᓗ, ᐅᖁᒣᑦᑐᐊᓗᒃ 

ᐃᓅᒍᓐᓀᑐᓕᕆᒋᐊᒥᒃ, ᐊᕐᖁᓇᕐᑐᓂᓪᓗ ᐱᓇᓱᐊᕐᓂᖏᓐᓂ 

ᐅᖁᒣᓪᓕᐅᕈᑎᐅᖃᑦᑕᑐᖅ. 

ᓄᓇᓕᒃ ᑯᐊᐸᒃᑯᓂᒃ ᓴᐳᒻᒥᓕᐅᒥᒋᐊᓕᒃ. ᐃᓚᒌᓴᒃᑯᑦ 

ᐊᑭᓖᖃᑦᑕᒪᑕ ᓂᖀᑦ ᐊᑭᑭᓪᓕᒋᐊᕈᑎᖏᓐᓂᒃ ᑲᓇᑕᐅᑉ 

ᐅᑭᐅᕐᑕᑐᖓᓂ ᑲᕙᒪᑐᖃᒃᑯᑦ ᓂᕿᑦᓯᐊᖃᕈᑎᓂᒃ 

ᐱᒋᐊᕐᑎᓯᓚᐅᔪᑎᓪᓗᒋᓂᑦ. 

 

ᐊᖑᓇᓱᐊᕐᓂᑯᑦ ᐊᓐᓇᐅᒪᒐᓱᐊᕐᓂᖅ ᐊᑭᑐᔪᒻᒪᕆᐊᓕᒃ 

ᐱᓇᓱᒐᖃᖕᖏᑐᓄᑦ ᐱᐅᓕᓂᐊᒌᑦ ᐱᐅᒃᑯᑏᑦ ᐅᕐᓱᐊᓗᓪᓗ 

ᐊᑭᑐᔪᒻᒪᕆᐅᒻᒪᑕ. 

ᑎᒍᔭᐅᒪᔪᕕᓃᑦ ᐅᑎᕋᓗᐊᕋᒥᒃ ᐱᐅᓯᕐᒥᓄᑦ ᐅᑎᑐᐃᓐᓇᖃᑦᑕᓲᑦ. 

ᐃᑲᔪᕐᑎᓴᖃᖕᖏᓇᒥᒃ. 

ᐃᕐᖃᑐᐃᕕᓕᕆᔪᓂ ᐃᓚᐅᓂᕐᓴᐅᒋᐊᖃᕐᑐᒍᑦ 

ᑎᒍᔭᐅᑎᑦᓯᑌᓕᒍᓐᓇᓯᓗᑕ ᐱᒻᒪᕆᐅᖕᖏᑐᓂᒃ 

ᐱᓂᕐᓗᕈᑎᖃᕐᓯᒪᔪᓂᒃ. ᐱᒻᒪᕆᐅᖕᖏᑐᓂᒃ ᐱᓂᕐᓗᕈᑎᖃᕐᓯᒪᔪᑦ 

ᐃᕐᖃᑐᐃᕕᓕᕆᓂᕐᒥᒃ ᑲᑎᖕᖓᔨᓄᑦ ᐱᓇᓱᐊᕐᑕᐅᒍᓐᓇᑐᑦ 

ᐱᒻᒪᕆᐅᓂᕐᓭᑦ ᐃᕐᖃᑐᐃᕕᑎᒎᕐᑎᓗᒋᑦ. 

ᐱᖁᔭᓕᕆᔩᑦ ᐃᕐᖃᑐᐃᕕᒃ ᐱᒋᐊᓚᐅᕐᑎᓇᒍᑦ 

ᑎᑭᕐᖄᖃᑦᑕᕆᐊᓕᑦ ᑲᑎᓯᒋᐊᕐᑐᓗᑎᒃ ᐃᕐᖃᑐᕐᑕᐅᒋᐊᓕᓐᓂᒃ. 

ᐊᒥᓱᑦ ᐱᓀᓗᑌᑦ ᐃᒥᐊᓗᒻᒧᑦ ᐋᖓᔮᓐᓇᑐᓄᓪᓗ ᑌᒣᓚᕿᖃᑦᑕᑐᑦ 

ᓄᓇᓕᒻᒥ ᐋᕐᕿᑕᐅᒍᓐᓇᑐᑦ. ᐊᖕᖏᐊᖏᔭᕐᓂᒥᒃ 

ᐊᑑᑎᒋᐊᖃᕐᐳᒍᑦ. ᐄᕙ ᑎᐊᒃᑯᑦ ᐱᓇᓱᐊᓲᖏᑦ ᖁᐊᕐᑕᒥ 

ᐃᓱᒪᒋᔭᐅᒍᓐᓇᒥᔪᑦ ᐊᑑᑎᒐᑦᓴᐅᒪᑕ. 

ᐃᒥᐊᓗᕐᖃᔦᕐᕕᓂᒃ ᐱᑕᖃᖔᕆᐊᓕᒃ ᐸᕐᓇᓀᕐᓯᒪᕕᓐᓂᐅᖏᑦᑐᖅ.  

ᒪᓐᑐᕆᐊᓪᓕᒥ ᐸᕐᓇᓀᕐᑕᐅᒪᓲᑦ ᐃᑲᔪᕐᑎᑖᕆᐊᓕᑦ. 

1990 ᐊᕐᕌᒍᖏᓐᓂ ᒪᑭᕝᕕᑯᑦ ᐆᑦᑐᕋᓚᐅᕐᓯᒪᒻᒪᑕ ᓄᓇᓕᓐᓂ 

ᓯᑕᒪᓂ ᓂᕿᓂᒃ ᑕᐅᕐᓰᑲᑦᑕᐅᑎᓂᕐᒥᒃ. ᓂᖀᑦ ᐴᕐᑐᓯᒪᑦᓯᐊᓱᑎᒃ 

ᓂᐅᕐᕈᑎᐅᒍᓐᓇᓯᒪᔪᑦ ᓂᐅᕕᕐᕕᓂ. ᑖᓐᓇᓗ 

ᐱᓇᓱᒐᖃᕈᑎᐅᒍᓐᓇᓚᐅᔪᑦᓱᓂ. ᓂᐅᕐᕈᓯᕐᓂᖅ ᓇᑦᓯᕕᓂᕐᓂᒃ 

ᑐᑦᑐᕕᓂᕐᓂᓗ ᐃᓱᒪᒋᔭᐅᒋᐊᓕᒃ. ᐱᕈᕐᓰᕕᖃᕐᑐᓴᐅᒻᒥᔪᒍᑦ 

ᐅᒥᒻᒪᓂᒃ ᐸᑳᒃᑯᐊᓂᓂᓪᓗ ᐃᖃᓗᓐᓂᓗ. ᐃᓄᐃᑦ ᓂᕿᓕᕆᓂᕐᒥᒃ 

ᐃᓕᓐᓂᐊᑎᑕᐅᒋᐊᖃᕋᔭᕐᑐᑦ. 

ᐱᓇᓱᒐᑦᓴᑖᕆᐊᓕᒃ ᓂᐅᕕᕈᓐᓇᖃᑦᑕᓂᐊᕋᑦᑕ ᑭᖕᖒᒪᒋᔭᑦᑎᓂᒃ 

ᓂᐅᕕᕐᓂᐊᕕᓐᓂ. 

ᑐᑭᓯᒐᓱᒋᐊᖃᕐᑐᒍᑦ ᓱᒧᑦ ᐃᓄᐃᑦ ᐱᓇᓱᒐᕐᒥᓂᒃ 

ᓄᕐᖃᓲᖑᒻᒪᖔᑕ, ᓱᒧᓪᓗ ᖃᓪᓗᓈᑦ ᐊᑯᓃᕐᓂᓴᐅᖃᑦᑕᒪᖔᑕ. 

ᐱᓇᓱᒉᑦ ᐅᔭᕋᓐᓂᐊᕕᒻᒥ ᓄᓇᕕᒻᒥᐅᓄᑦ ᐃᑭᑦᑐᐊᐲᑦ ᐃᒐᓕᕐᓂᒃ 

ᓴᓗᒻᒪᓭᓂᕐᒥᓗ ᑭᓯᐊᓂ ᐱᓇᓱᐊᕐᑎᑕᐅᕙᓪᓗᓲᑦ. 

ᓄᓇᕗᑦ 
Gis3DgoEi6 s/C8ixi6 wfmos3i6 

wq3CstoEi6 gnDtoEi6H 

ᓄᓇᒥᒃ ᑎᒍᒥᐊᕐᑎᑯᑦ ᑲᖏᕐᓱᔪᐊᒥ ᓴᓪᓗᓂᓗ 

ᓇᒻᒥᓂᖃᕐᑐᑦ ᐅᓯᑲᑦᑕᑎᓂᒃ ᐅᔭᕋᓐᓂᐊᓂ. 

ᐱᕈᕐᐸᓕᐊᑎᑦᓯᓂᕐᒧᑦ ᐃᓚᐅᓕᕐᑐᒍᑦ 1985-ᒥᓂᑦ 

ᖃᐅᔨᒪᓂᕐᑖᐸᓪᓕᐊᓱᑕ ᐱᓇᓱᐊᕐᓯᒪᓂᕐᒥᓗ. 

ᐅᔭᕋᓐᓂᐊᑐᓂ ᐱᓇᓱᐊᖃᑦᑕᓯᒪᕗᖓ ᐃᓚᒃᑲᓂᒃ ᕿᒣᒋᐊᒥᒃ 

ᐊᓕᐊᓇᖃᑦᑕᓯᒪᖕᖏᑐᖅ. ᐅᔭᕋᓐᓂᐊᑏᑦ ᐊᕐᖁᓯᐅᕐᑐᓴᐅᒐᓗᐊᑦ 

ᓄᓇᓕᒻᒧᑦ. 

ᑲᖏᕐᓱᔪᐊᑉ ᓴᓂᐊᓂ ᓯᕗᓪᓕᐹᒥᒃ ᒥᕐᖑᐃᓯᕐᕕᓕᐅᕐᑐᖃᓚᐅᔪᒻᒪᑦ. 

ᑲᕙᒪᒃᑯᑦ ᑮᓇᐅᔭᖃᕐᑎᓯᓕᐅᒥᒋᐊᖃᕐᑐᑦ 

ᐱᕙᓪᓕᐊᒋᐊᓪᓚᒍᑎᑦᓴᓂᒃ. ᒥᕐᖑᐃᓯᕐᕕᒃ ᐱᓇᓱᒐᑦᓴᖃᕐᑎᓯᒻᒪᑦ 

ᐃᑲᔪᕐᓯᓱᓂᓪᓗ ᐃᓗᕐᖁᓯᑦᑎᓂᒃ ᐱᐅᓕᐊᕐᓂᑎᓐᓂᒃ. 

ᖃᖓᑦᑕᔫᕐᓯᐅᑎᓂᒃ ᐅᕐᓱᐊᓗᓖᑦ ᐊᑭᑐᔫᒻᒪᑕ ᐃᑯᒪᓕᐅᕈᑏᑦ, 

ᐅᔭᕋᓐᓂᐊᑏᑦ ᐃᓱᒪᓯᒪᔪᑦ ᐊᓄᕆᒧᑦ ᐃᑯᒪᓕᐅᕈᑎᓕᐅᕐᓂᒥᒃ. 

ᑕᒪᓐᓇ ᐊᖏᕈᑎᒋᖕᖏᑕᕗᑦ ᓂᕐᓖᑦ ᐊᐅᓚᓂᕆᓲᖓᓂᒃ 

ᓱᕐᕃᑐᐃᓐᓇᕆᐊᖃᕐᒪᑦ. 

 

ᑰᕗᑦ ᐃᑯᒪᖃᕈᑎᐅᒐᓗᐊᕐᑎᓗᒋᑦ ᐊᓯᑦᑎᓄᑦ, ᓄᓇᓕᕗᑦ 

ᐱᑐᑦᓯᒪᖕᖏᑐᑦ ᑯᐯᒃᑯᑦ ᐃᑯᒪᓕᔨᖏᑦᑕ ᐃᑯᒪᓕᐅᕐᕕᖏᓐᓄᑦ. 

ᐊᓂᕐᕋᑎᓐᓂᒃ ᐅᕐᖂᑎᑦᓯᒍᓐᓇᖏᑦᑐᒍᑦ ᐃᒪᑦᑎᓂᓪᓗ ᐃᑯᒪᒧᑦ. 

ᐊᓪᓓᑦ ᑯᔩᒃᑯᑦ ᐊᑑᑎᓯᒪᔭᖓᓂᒃ ᐃᓱᒪᒋᐊᖃᕐᑐᒍᑦ ᐱᑐᑦᓯᒪᒻᒪᑕ 

ᐊᕐᖁᑎᖏᑦ ᖃᓪᓗᓈᓄᑦ. ᓱᕐᕋᑕᐅᓂᖓ ᐱᐅᓂᕐᓴᐅᔮᕐᒪᑦ 

ᐱᐅᖕᖏᑐᒥᑦ. 

ᓯᕗᓂᑦᓴᓕᐊᕆᒍᒪᔭᕗᑦ ᐱᕈᕐᐸᓕᐊᓂᕐᒧᑦ 

ᓄᓇᕕᒻᒥᐅᑦ ᐃᓄᖏᑦ ᐊᑦᔨᐅᖏᑦᑑᒪᑕ. ᐃᓗᕐᖁᓯᑦᑎᓂᒃ 

ᐅᖃᐅᓯᑦᑎᓂᓪᓗ ᐱᐅᓕᐊᑦᓯᐊᕆᐊᖃᕐᐳᒍᑦ ᐃᓅᓯᑦᑎᓂᓪᓗ 

ᐱᕙᓪᓕᑎᑦᓯᒋᐊᕐᓗᑕ, ᖃᓪᓗᓈᓂᒥᐅᔭᓂᒃ ᐱᒐᓱᑐᐃᓐᓇᕈᓐᓀᓗᑕ 

ᓇᒻᒥᓂᑦᑎᓂᒃ ᐱᓇᓱᐊᕐᒥᓗᑕ. 

ᐅᔭᕋᓐᓂᐊᑐᓂ ᐃᑯᒪᓕᐅᕈᑎᓕᐅᕐᑐᓂᓗ ᓄᓇᕕᒻᒥᐅᓄᑦ 

ᐱᕙᓪᓕᖁᑎᐅᑎᑦᓯᒐᓱᐊᕆᐊᖃᕐᖁᒍᑦ. 

ᑖᒃᑯᐊ ᐱᕈᕐᐸᓕᐊᑎᑦᓯᓃᑦ ᓄᑖᓂᒃ ᓄᐃᑦᓯᒍᑎᐅᒍᓐᓇᑐᑦ 

ᐱᕙᓪᓕᖁᑎᐅᓂᐊᕐᑐᓂᒃ ᑮᓇᐅᔭᑎᒍᑦ. ᐅᔭᕋᓐᓂᐊᓂᖅ 

ᑲᔪᓯᓚᖓᔪᖅ. ᓱᓕᑦᓯᐊᕆᐊᖃᕐᐳᒍᑦ ᐱᐅᓂᖏᓐᓂᓗ ᓄᐊᑦᓯᓗᑕ. 

ᐃᓄᐃᑦ ᐱᕐᖁᓯᖏᑦ ᐊᑐᕐᓗᒋᑦ ᐱᕈᕐᑎᓯᓂᐊᕈᑦᑕ, 

ᓲᖑᔫᒋᐊᖃᕐᐳᒍᑦ ᐊᑕᐅᓯᐅᖃᑎᒌᓪᓗᑕ. ᑐᕌᒐᖃᕆᐊᖃᕐᐳᒍᑦ 

ᐱᓇᓱᐊᖃᑎᒌᓐᓂᒥᒃ. 

ᐃᓄᒻᒪᕆᐅᓕᕐᓱᑕ ᑐᑭᓯᑦᓴᐅᑎᒋᓲᖑᖕᖏᓇᑦᑕ ᐅᕕᒃᑲᓂᒃ. 

ᓯᓚᕐᔪᐊᒨᕐᑎᓯᒪᒐᑦᑎᒋᑦ ᑲᖕᖑᓱᖃᑦᑕᕆᐊᖃᖕᖏᑐᒍᑦ 

ᑐᑭᓯᒪᒋᐊᓕᖏᓐᓂᒃ ᑐᑭᓯᑎᒋᐊᖃᕋᑦᑎᒋᑦ. ᕿᑐᕐᖓᑎᓐᓂᒃ 

ᐱᕈᕐᓭᓯᐊᕆᐊᖃᕋᑦᑕ. 

ᖃᓪᓗᓈᑦ ᐃᓗᕐᖁᓯᖓ ᓯᕗᒧᐊᑉᐸᓕᐊᔪᑑᔪᑦᓴᐅᖏᑦᑐᖅ ᐃᓄᐃᑦ 

ᐃᓗᕐᖁᓯᖓ ᕿᒪᑦᑕᐅᑎᓪᓗᒍ. ᐃᓄᐃᓪᓗ ᐱᕐᖁᓯᖓ ᕿᒪᒍᒪᓇᒍ. 

ᐃᓱᒪᒋᔭᑦᑎᓂᑦ ᓂᑦᔮᒍᑎᖃᖃᑦᑕᕆᐊᖃᕐᖁᒍᑦ ᓴᐳᒻᒥᓗᑕᓗ 

ᓯᕗᓕᕐᑎᑎᓐᓂᒃ. ᐊᑕᐅᓯᐅᖃᑎᒌᒍᑦᑕ ᐱᐅᔪᓂᒃ 

ᓴᕐᕿᑎᑦᓯᒍᓐᓇᕋᑦᑕ ᐅᑎᕐᑎᓯᒍᓐᓇᓱᑕᓗ ᐊᓯᐅᔨᓯᒪᔭᑦᑎᓂᕐ. 

ᐊᓯᑦᑎᓄᖔᖅ ᐋᕐᕿᕈᑎᑦᓴᓯᐅᕐᑕᐅᑎᒐᓱᐊᓲᖑᒐᑦᑕ. 

ᒪᑭᑉᐸᓕᐊᕗᒍᑦ. ᑲᖏᕐᓱᔪᐊᒥ ᑐᓵᖃᑦᑕᑕᕗᑦ ᑐᑭᓯᓇᕐᑐᑦ ᐃᓄᐃᑦ 

ᓄᓇᕕᒻᒥᐅᑦ ᐃᓅᓯᕐᒥᓂᒃ ᐊᐅᓚᑦᓯᒍᒪᒻᒪᑕ. ᓄᓇᑖᓕᐅᒥᒍᒪᒻᒪᑕ, 

ᖄᖏᕐᓂᑯᖃᑦᑕᓂᕐᒧᑦ ᐊᖏᖃᑎᒌᒍᑎᓂᒃ ᐱᐅᔪᓂᒃ ᐱᒍᒪᒻᒪᑕ. 

ᐃᓚᐅᑎᑕᐅᓯᒪᓂᖓ ᓈᔅᑕᐴᑲᐅᑉ ᑰᖓᑕ ᑑᕐᓱᔫᑉ 

ᒥᕐᖑᐃᓯᕐᕕᖓᓂ ᓄᐃᑎᑦᓯᓯᒪᔪᖅ ᐊᑕᐅᓯᐅᖃᑎᒌᑐᐊᕋᑦᑕ 

ᐱᒍᓐᓇᓯᐊᕐᓂᑎᓐᓂᒃ. ᐸᕐᓇᓯᒪᐅᑎᒃ ᓄᓇᕕᒻᒥᐅᓄᑦ 

ᓴᐳᒻᒥᔭᐅᑦᓯᐊᕈᓂ ᓲᖑᔪᒻᒪᕆᐅᒍᓐᓇᒥᔪᖅ. 

 
 

ᐸᕐᓇᓯᒪᐅᑎᒥᒃ ᑲᑎᒪᓂᕐᒦᖃᑎᐅᔪᑦ ᑲᖏᕐᓱᔪᐊᒥ ᐃᕐᙯᑎᑕᐅᓚᐅᔪᑦ ᑕᒪᓐᓇ ᐱᒋᐊᕐᓂᑐᐃᓐᓇᐅᒪᑦ ᐱᓇᓱᐊᖃᑎᒌᖃᑦᑕᓂᕐᒥᓂᓪᓗ 

ᑲᔪᓯᖁᔭᐅᑦᓱᑎᒃ ᐱᒻᒪᕇᓐᓇᐅᒪᑕ ᐱᓇᓱᐊᕐᑕᐅᔪᑦ. ᐸᕐᓇᓯᒪᐅᑎᒃ ᑲᑎᒪᓂᕐᒥᒃ ᑐᑭᓯᒍᑎᑦᓭᑦ ᐅᓪᓗᖁᑏᓪᓗ ᓄᓇᓕᓐᓅᓂᕆᓚᕐᑕᖏᑦ 

ᑕᑯᔭᐅᒍᓐᓇᑐᑦ ᐅᕙᓂ: www.parnasimautik.com. 

http://www.parnasimautik.com/

